
Forord 
Dette er ein rapport om arbeidet med å arrangere Klimathon2022. Rapporten beskriv 
korleis Klimathon2022 vart planlagt og gjennomført til inspirasjon for liknande 
samarbeidsformer mellom forsking og forvalting rundt klimatilpassing (samproduksjon av 
lokal klimakunnskap).  

Ein organisasjonskomité samansett av: Elisabeth Angell (NORCE) (prosjektleiar), Hanna 
Kvamsås (NORCE), Gunnhild Utkvitne (Voss herad), Mathew Stiller-Reeve (Konsulent 
Stiller-Reeve), Snorre Waage (VLFK), Lene Omdahl (VLFK), Brooke Wilkerson (CET), 
Stephanie Mayer (NORCE) sto for planlegging og gjennomføring. Ein utvida komité med: 
Simon Neby (CET), Stefan Pieter Sobolowski (NORCE), Carlo Aall (Noradapt), Ulrich Pulg 
(NORCE), Bjørn Torgeir Barlaup (NORCE), Gaute Velle (NORCE) vart kobla på ved høve.  

Rapporten inkluderer òg resultatet frå gruppearbeidet og evalueringa av arrangementet.  

Takk til alle som var med på finansieringa av Klimathon2022, til dei ressurspersonane som 
gav innspel, dei som svara på evalueringsskjemaet og alle som deltok.  

Bergen, september 2023  

 

Elisabeth Angell 
Prosjektleiar 

1. Innleiing 
Klimatilpassing er ei samansett utfordring der både kunnskapsutvikling, politikk, tiltak og handling 
krev tett samarbeid mellom aktørar frå ulike sektorar, fag og forvaltningsnivå. Forskingsmiljø ved 
Norce og Bjerknessenteret har i fleire år hatt samarbeidsprosjekt om klimatilpassing med 
kommunar på Vestlandet gjennom prosjekt som Hordaklim, Hordaplan, HordaFlom og R3 – 
Relevant, Reliable and Robust local-scale climate projections for Norway. Desse prosjekta har sett 
søkelys på samproduksjon av lokal klimakunnskap og lagt grunnlaget for å utvikle konseptet 
Klimathon som ein ny metode å skape dialog og samarbeid mellom forsking og praksis på 
klimatilpassingsfeltet. 

Klimathon er ein hackathon-inspirert forskingsmetode for samproduksjon av klimakunnskap. Eit 
hackathon går ut på å samle folk frå ulike sektorar og fagbakgrunnar som samarbeider i grupper i 
eit avgrensa tidsrom for å utvikle ei løysing på eit bestemt problem, gjerne i form av eit konkret 
produkt eller resultat. 

Klimathon vart arrangert for første gong i Bergen i januar 2018 med 73 deltakarar frå kommunar, 
fylkeskommunar, statlege etatar og forskingsorganisasjonar. Hovudfokuset var på å forstå og betre 
avgjerdsprosessar i kommunalt klimatilpassingsarbeid, samt forstå behov og bruk av klimadata i 
kommunal arealforvaltning.  

Les rapporten frå Klimathon 2018 her. 

I mars 2019 blei Klimathon arrangert i Bergen for andre gong. Denne gongen jobba 98 deltakarar i 
grupper med å foreslå løysingar for klimatilpassing langs fire ulike tema: 1) Vatn og meir vatn, 2) 
Natur, landbruk og kulturminne, 3) Samfunnstryggleik i endra klima, og 4) Heilskapleg styring, 
organisering og leiing.  

Les rapporten frå Klimathon 2019 her. 

Tredje Klimathon i 2020 blei arrangert digitalt på grunn av global pandemi med påfølgande 
restriksjonar. I november 2020 samla over 60 deltakarar seg online for å løyse problem knytt til 
klimarisiko i klimatilpassing. For å skape engasjement og samhald når deltakarane sat kvar for seg 
blei eit felles kunstprosjekt eit viktig tillegg til gruppediskusjonane.  

Les rapporten frå Klimathon 2020 her. 

16.–17. november arrangerte vi Klimathon for fjerde gong. Nytt i 2022 var eit direkte samarbeid 
med ein enkeltkommune, Voss herad, og plasseringa av Klimathon2022 på Voss. Arrangementet 
var planlagt lagt til Kulturhuset på Voss. Helga rett før arrangementet vart Voss utsett for ein stor 
flaum. Heile arrangementet måtte flyttast til hotellet Scandic Voss grunna at Kulturhuset som 
skulle huse arrangementet låg under vatn, noko som viste nettopp kor aktuell tematikken var.  

  

https://hdl.handle.net/11250/3090839
https://hdl.handle.net/11250/3090842
https://hdl.handle.net/11250/3090844

2. Tema og metode 

2.1. Planlegging og mål 

Arbeidet med Klimathon2022 starta opp i september 2021 på initiativ frå NORCE. Tidlegare 
Klimathon hadde vore knytte til eksisterande forskingsprosjekt ved NORCE, men grunna 
manglande prosjekttilknyting denne gongen vart det bestemt at finansieringa skulle skje som eit 
spleiselag mellom arrangør-organisasjonane. I tillegg vart det sendt ein søknad til Noradapt om 
ekstra midlar som vart innvilga. 

Klimathon-samarbeidet mellom Vestland fylkeskommune og forskingsmiljøa ved NORCE, UIB og 
Noradapt har sidan planlegginga av Klimathon2018 starta i 2017 vore ein viktig del av 
samproduksjonen som førgår på dei ulike Klimathon-arrangementa. Det er og etter kvart fleire av 
deltakarane som har delteke på fleire Klimathon og som bidreg i referansegrupper og på sjølve 
arrangementa. 

For kvart Klimathon vert nye metodar og innspel testa ut med tanke på tematikk, oppgåver, og 
samarbeidsrammer. For Klimathon2022 vart det spelt inn at det hadde vore positivt å flytte 
Klimathon ut av Bergen og at eit samarbeid med Voss herad var både interessant og mogeleg. 
Voss herad vart del av organisasjonskomiteen og Klimathon2022 vart planlagt til Voss kulturhus.  

Hovudmåla for Klimathon2022 var å oppretthalde nettverka for samproduksjon som hadde blitt 
bygt opp over år mellom forvaltning og forskingsmiljø på Vestlandet. I tillegg var formidling av 
klimakunnskap, vidare nettverksbygging, prosjektutvikling og metodeutvikling for samproduksjon 
av lokal klimakunnskap viktige mål. Gruppeoppgåve vart til dømes retta spesielt inn mot 
prosjektutvikling ved at «leveransen» gruppene skulle jobbe mot i gruppearbeidet var ei 
prosjektskisse om naturbaserte løysingar i klimatilpassing.  

Ei rask sjekkeliste for oppstart av eit Klimathon er: 

• Finne relevante samarbeidspartnarar 
• Sette ned ein operativ organisasjonskomité 
• Søke finansiering 
• Bestemme tematikk 
• Sette ned ei referansegruppe 
• Finne stad/passande lokale og passande tidspunkt  
• Utarbeide gruppeoppgåver 
• Lage strategi for å rekruttere relevante deltakarar 
• Rekruttere deltakarar 

2.2. Tema for Klimathon2022 

Som tidlegare år brukte organisasjonskomiteen tid til å velgje eit tema som var aktuelt i 
klimatilpassing i Noreg. Vi brukte både spørjeskjema på Miljødirektoratet si Facebookgruppe 
«Lokalt klimaarbeid» og hadde lengre diskusjonar i dei tverrfaglege og tverrsektorielle møtene i 
organisasjonskomiteen. Til slutt landa vi på naturbaserte løysingar som det sentrale temaet for 
Klimathon2022.  

Naturbaserte løysingar vert inspirerte av og baserer seg på bruk av natur og kan ha fleire 
tilleggsverdiar og dermed går ut på å løyse samfunnsutfordringar gjennom å ta utgangspunkt i 
naturlege prosessar og økosystem. Ideen er å utvikle alternativ til tradisjonelle teknologiske tiltak. 
Naturbaserte løysingar blir framheva av både FN sitt klimapanel og Det internasjonale 
naturpanelet som kostnadseffektive måtar å nå FN sine bærekraftsmål. Døme på naturbaserte 
løysingar kan vere elverestaurering for å ta vare på natur og biomangfald, vernskog som ras-
førebygging, i tillegg til bevaring og gjenskaping av myr og etablering av blå-grøn infrastruktur, 
som regnbed og grøne tak, for å handtere flaumfare og overvatn. 

Naturbaserte løysingar for klimatilpassing skal ifølge dei statlege planretningslinjene for samordna 
energi- og klimaplanlegging være hovudregelen i arbeidet med klimatilpassing i Noreg. Dersom 
andre løysingar vert valde, skal det ifølge planretningslinjene grunngjevast kvifor dei naturbaserte 
løysingane er valde bort. 

Klimathon2022 handla om viktige spørsmål kring kva naturbaserte løysingar kan løyse i arbeidet 
med klimatilpassing. Sidan mange kommunar står framfor å skulle planlegge og ta i bruk ulike 
naturbaserte løysingar framover, er det viktig å undersøke desse løysningane med eit kritisk blikk. 
Sidan naturbaserte løysingar har fleire ulike definisjonar, kan løyse mange ulike problem og 
involverer mange ulike aktørar, er det viktig å diskutere: kva er og kva løyser naturbaserte 
løysingar for klimatilpassing? Like viktig er det å diskutere kva naturbaserte løysingar ikkje er, og 
kvar grensene for kva naturbaserte løysingar kan bidra med går. 

2.3. Rekruttering 

Klimathon er eit hackathon-inspirert arrangement, der vi jobbar på tvers av fag, sektor og geografi 
for å løyse utfordringar knytt til klimatilpassing i Noreg. Med grunnlag i spennande 
gruppeoppgåver arbeider vi fram nye løysingar og ny innsikt om komplekse tema. Resultata blir 
samla og formidla til deltakarar og andre interesserte i etterkant av arrangementet. Heile 
Klimathon-arrangementet er basert på kunnskapsdeling og problemløysing på tvers av fag og 
sektor. Rekruttering er difor særs viktig.  

Hovudmålgruppa for Klimathon er folk som jobbar med klimatilpassing i kommunen, 
fylkeskommunen, andre offentlege etatar, forsking, bedrifter og frivillige organisasjonar. Etter 
fleire år med Klimathon-arrangement har vi eit nettverk å spele på knytt til eksisterande og 
tidlegare arrangement og prosjekt. Verdien av å vere mange store organisasjonar som 
samarbeider om eit felles arrangement viser seg og i at rekrutteringa når vidt. Dei tre tidlegare 
Klimathon-arrangementa har nådd ut nasjonalt i noko større grad enn Klimathon2022 som var 
meir Vestlands-basert. Dette kan handle om endringar i folk sine reisemønster t.d. etter fleire år 
med pandemi og reiserestriksjonar.  

Likevel var rekrutteringa til Klimathon2022 vellukka og vi samla 70 deltakarar på Voss (sjølv med 
mange fråfall i siste sekund pga. sjukdom og liknande). Vi hadde eit makstak på 80 deltakarar og 
var fullbooka ved påmeldingsfristen, med noko fråfall rett før/på sjølve arrangementet. 

2.4. Gruppeoppgåver, metode og gruppeinndeling 

Gruppeoppgåvene og gruppesamarbeidet er sjølve kjernen i Klimathon. Gjennom arbeidet med 
både dette og tidlegare Klimathon har organisasjonskomiteen brukt betydeleg tid og ressursar til 
arbeid med utviklinga av gruppeoppgåvene. Først må ein avklare litt rundt korleis ein oppfattar og 
definerer tematikken og hovudomgrepa som skal diskuterast. Vidare utviklar ein eit tekstforslag 
som vert sendt til ei større referansegruppe ein eller fleire gonger. Denne gongen enda vi opp med 
å lage ei felles oppgåve for alle gruppene, men som likevel innebar mykje fleksibilitet for gruppene 
til å definere kva for nokre naturbaserte løysingar og prosjekt dei ville jobbe med.  

Ved oppstart av Klimathon var det planlagt 9 grupper med 7-9 deltakarar i kvar. Grunna noko 
fråfall i siste liten vart deltakarane frå ei gruppe (gruppe 5) splitta opp og fordelte utover dei 
resterande gruppene. Vi enda opp med 8 grupper med 6-8 deltakarar i kvar gruppe. Som på alle 
tidlegare Klimathon vart det jobba grundig i forkant med å fordele deltakarar i gruppene med best 
mogeleg balanse med tanke på forvaltningsnivå (kommune, fylkeskommune, stat/statsforvaltar), 
geografi, kommunestorleik, kjønn, fag-/ forskarkompetanse, samt erfaring frå private aktørar. Å 
skape mest mogeleg breidde i gruppene legg eit grunnlag for at gruppedialogane får innspel frå eit 
breitt tverrfagleg og tverrsektorielt erfaringsgrunnlag. 

Sjølve oppgåveteksten bestod av ei kort side med bakgrunnsinformasjon og eit oppsett med 
oppgåver som skulle gjennomførast i gruppa. Sjå oppgåvene nedanfor.  

Foto: Gruppearbeid på Klimathon2022 

3. Klimathon2022 – arrangementet 

3.1. Planlegging på Kulturhuset på Voss 

Klimathon2022 var nøye planlagt til Kulturhuset på Voss der alle praktiske detaljer var på plass 
rundt romfordeling, gruppeoppsett, tid og stad for ulike aktivitetar og servering. Tidlegare 
Klimathon har vore arrangert stader der gruppene sit tett på kvarandre, medan infrastrukturen på 
Kulturhuset på Voss kravde meir praktisk organisering fordi gruppene var spreidd litt meir rundt på 
eit hus der det også føregjekk andre aktivitetar. Vi planla til dømes at kvar gruppe skulle få med 
seg ei «gruppekasse» med utstyr for å halde orden på utstyret kvar gruppe trengte i 
gruppearbeidet. «Gruppekassene» bestod at tusjar, pennar, Post-it-lappar, saks, lim, tape, 
plakatmalar, samt snacks og program/gruppeoppgåver.  

3.2. Flaum og flytting av Klimathon2022 

Klimathon2022 vart arrangert onsdag 16. – torsdag 17. november 2022. Fredag 11. november vart 
det storflaum på Voss der blant anna Kulturhuset vart skadd og stengd påfølgande veke. Berre 
dagar før arrangementet stod organisasjonskomiteen utan lokale for Klimathon2022, men takka 
vere Voss herad og gode hjelparar frå næringsliv og andre i Voss fekk vi relativt raskt flytta 
Klimathon over på Scandic Voss og kunne gjennomføre (nesten) som planlagt. Flaumen og 
flyttinga av Klimathon viste kor aktuelle problemstillingane rundt klimatilpassing og naturbaserte 
løysingar er, og gav på nokre måtar ein ny dimensjon til Klimathon-arrangementet. Synfaringsturar 
for å sjå på skadane etter flaumen vart ein viktig del av gruppearbeidet, og alle gruppene var på 
eige initiativ på tur under gruppearbeidet leia av dei lokalkjende i kvar av gruppene. 

3.3. Program 

Programmet for Klimathon2022 følgde den tidlegare utvikla malen for Klimathon-program der det 
vert lagt aller størst vekt på tid til gruppearbeid. Programmet vart innleidd med korte poengterte 
fag-innlegg frå relevante fagpersonar frå både forsking og forvalting. I tillegg var det lagt inn 
pausar og øvingar som skulle skape kontakt og deling også mellom gruppene. Øvingane på 
Klimathon2022 var Speed-date der alle deltakarane vart samla i den største salen fordelt på to 
ringar som stod ansikt-mot-ansikt. Dette gav mogelegheit til å ha fleire korte 
introduksjonssamtalar på tvers av gruppene (Kor kjem du frå og kvifor er du her?), og fungerte bra 
både sosialt og fagleg. Ei anna øving var grupperotasjon, der ein person frå kvar gruppe besøkte ei 
anna gruppe og fekk diskutere prosjektideen sin med den andre gruppa for eventuelle andre 
innspel. Dette fungerte litt varierande for dei ulike gruppene, då gruppene var komne litt ulikt i 
prosessen med prosjektutvikling. Denne øvinga vil gjerne fungere best for dei som har behov for 
nye innspel til eige gruppearbeid.  

3.4. Plakat- og diskusjonssesjon på Klimathon2022 

Klimathon2022 vart avslutta med ein plakat- og diskusjonssesjon der alle gruppene stilte ut kvar 
sin plakat som presenterte ei oppsummering av problema og løysingane som hadde vore diskutert 
i gruppa gjennom to dagar. Kvar gruppe sette opp ei vaktliste med gruppemedlemmer som passa 
på å stå ved kvar plakat gjennom minglestunda, medan dei andre deltakarane kunne gå omkring 
og dele erfaringar med dei andre gruppene. Slik la Klimathon2022 til rette for kunnskapstevling og 
erfaringsutveksling også mellom gruppene. 

Foto: Plakat- og diskusjonssesjon på Klimathon2022. 

4. Resultat frå Klimathon2022 

4.1. Plakatane  

Alle gruppene på Klimathon2022 lagde kvar sin plakat som illustrerer ideane og prosjektsøknadane 
dei har jobba med gjennom arrangementet. Her visast resultata i form av plakatane som var med 
på plakatutstillinga i siste del av Klimathon2022. Merk at det er 8 grupper, men at gruppene er 
nummererte mellom 1-9, der gruppe 5 ikkje er medrekna fordi gruppe 5 vart oppløyst og fordelt 
utover dei andre gruppene.  

Gruppe 1: Klimarobuste og miljøvenlege fotballbaner – Handla om korleis ein skal løyse 
forureining frå kunstgrasbaner/skader ved overvatn og flaum. Løysinga peikte på 
innovasjonsbehov rundt alternativt toppdekke og drenering rundt fotballbanene.  

Gruppe 2: Bekkeopning i byen – Lar det seg gjere? – Handla om å tilpasse seg klimaendringar ved 
å imitere naturens løysingar og ta vare på naturmangfaldet. Løysinga peikte på bekkeopning og 
diskusjon rundt hybride løysingar.  

Gruppe 3: Holbergshagen – Handla om drenering i overvassutsette område i sentrum og p-plassar 
som skal bli grøntareal. Løysingane peikte på konkret omgjering av eit areal i Voss sentrum.  

Gruppe 4: Tverrfagleg masterplan for naturbaserte løysingar – Handla om flaumskadar som 
kunne vore førebygt gjennom samhandling og tiltak basert på felles kunnskap og erfaring. Løysinga 
peikte på å utarbeide ei tverrfagleg masterplan som skal bidra til formulering, evaluering, og 
prioritering av naturbaserte løysingar for å førebygge flaumskadar.  

Gruppe 6: Skog som meir enn dopapir – Handla om ras, flaum og skred, samt erosjon og 
utvasking, samstundes som ein varetek økosystem og naturmangfald for å binde karbon via 
økosystemtenester. Løysinga peikte på å utnytte skog som naturbasert løysing i klimatilpassing i 
tråd med berekraftsmåla.  

Gruppe 7: Klimarobust arealbruk – Handla om å ta vare på, restaurere og etterlikne naturen sine 
funksjonar for å redusere klimarisiko. Løysinga peikte på utvikling av sjekklister, relevante 
kartgrunnlag, og gjennomtenkte prosessar rundt avgjerdstaking.  

Gruppe 8: Naturbaserte løysingar for reiselivet – Handla om korleis ein kan samhandle for 
klimatilpassing gjennom utvikling av basetursime for sikring av varetaking av utmarksressursar. 
Løysinga peikte på samhandling, bidrag for tilreisande, prosjekt for å fremme haldningsendringar 
og synleggjering av funksjon av ulike område, samt sikring mot masseslitasje.  

Gruppe 9: Redd Vossingen – Handla om at store nedbørsmengder vert til flaum og skaper 
negative konsekvensar for Vossingen. Løysingane peike på ein heilskapleg plan der ein reduserer 
flaumtoppane, aktiverer innbyggarane, samt set krav om naturbaserte løysingar i planarbeidet.  

Gruppene gjekk altså relativt konkret til verks og identifiserte og arbeidde i stor grad med 
løysingar på reelle problemstillingar frå Voss. Likevel vil både problema og løysingane kunne 
representere liknande utfordringar mange andre stader i Noreg.   

Gruppe 1: 

Gruppe 2: 

Gruppe 3: 

Gruppe 4: 

Gruppe 6: 

Gruppe 7: 

Gruppe 8: 

 

  



N O R C E  N o r w e g i a n  R e s e a r c h  C e n t r e  A S   w w w . n o r c e r e s e a r c h . n o  

23 

Gruppe 9: 

4.2. Formidling  

• Informasjon om arrangementet ble delt på fleire nettstadar. Alle organisasjonane som 
bidrog i finansieringa bidrog med informasjon på sine nettstadar før arrangementet.  

o Noradapt I år handlar Klimathon om naturbaserte løysingar | Vestlandsforsking 
(vestforsk.no)  

o NORCE Klimathon 2022 - Norce (norceresearch.no) 
o Voss herad  

• Vestland fylkeskommune hadde hand om sjølve påmeldinga, og hadde fleire oppslag og 
nyhendesaker om Klimathon I år handlar Klimathon om naturbaserte løysingar - Vestland 
fylkeskommune 

o VFK informerte om Klimathon i (fleire) nyheitsbrev til kommunane 
• FB-nettverket Lokalt klimaarbeid ble brukt til informasjon om arrangementet.  
• Intervju i lokalmedia (radio) i Voss 
• Informasjonsarbeidar frå Bjerknessenteret deltok og lagde oppslag på heimesida. Dette 

vart delt i fleire kanalar. Flaumutsett Klimathon (uib.no) 
• Facebook-sak om erfaringar (NORCE) 

https://www.facebook.com/norceresearch/posts/547689320700134 
 

  

https://www.vestforsk.no/nn/2022/i-ar-handlar-klimathon-om-naturbaserte-loysingar
https://www.vestforsk.no/nn/2022/i-ar-handlar-klimathon-om-naturbaserte-loysingar
https://www.norceresearch.no/arrangementer/klimathon-2022
https://www.vestlandfylke.no/nyheitsarkiv/2022/i-ar-handlar-klimathon-om-naturbaserte-loysingar/
https://www.vestlandfylke.no/nyheitsarkiv/2022/i-ar-handlar-klimathon-om-naturbaserte-loysingar/
https://bjerknes.uib.no/artikler/nyheter/flaumutsett-klimathon
https://www.facebook.com/norceresearch/posts/547689320700134

5. Evaluering av Klimathon2022 

5.1. Evaluering 

To arbeidsdagar etter Klimathon, måndag 21. november vart det sendt ut evalueringsskjema til 
alle deltakarane på Klimathon2022, på e-post. Vi fekk 31 svar som gir ein svarprosent på 45%.  

Hovudbiletet er at deltakarane er godt nøgde. 84% av dei som svarte har eit veldig bra generelt 
inntrykk av Klimathon 2022, dei resterande har eit bra inntrykk. Det ser og ut til at oppgåva trefte 
deltakarane då 65% svarte at det reflekterte i stor grad eller i veldig stor grad reelle utfordringar i 
eigen arbeidskvardag. 52% av dei som svarte var svært nøgde både med gruppeoppgåvene og dei 
faglege innlegga. Speed-date var 83% nøgd eller svært nøgd med. Litt færre, 67% var nøgde og 
svært nøgde med grupperotasjonen.  

Gruppearbeid er avhengig av korleis gruppa fungerer og arbeidar saman. 87 % av dei som svarte 
meinte tida satt av til gruppearbeid var bra eller veldig bra. 93% svarte at samansetninga av eiga 
gruppe var bra eller veldig bra. Tilsvarande svarte 93% at samarbeidet i eiga gruppe var bra eller 
veldig bra. Noko færre, men heile 60% svarte bra og veldig bra for potensialet for vidare 
samarbeid med den andre gruppemedlemmane.  

Nokre av spørsmåla hadde opne svaralternativ, som innspel til betring og forslag til tema for 
framtidige Klimathon. Sjå dei neste avsnitta for svara som kom.  

5.2. Innspel til betring av framtidige Klimathon 

• Kunne gjerne vore litt mindre nytt stæsj! Treng me heilt nye tusjar og masse plast rundt 
twisten til dømes? Dårleg kjeldesorteringsmoglegheiter på hotellet gjorde ikkje saka betre. 
Også kunne gjerne vegetar vore default-valet for middagen og ikkje omvendt. 

• Presisere hva gruppeoppgave innebærer. Litt manglende sammenheng mellom 
presentasjon og forventninger til plakatinnhold. 

• Jeg ville nok gjerne ha hatt flere foredrag fra klimatilpassingseksperter, og mindre tid til 
gruppearbeid. Hvor mye man lærer i slike gruppearbeid gjenspeiler ofte kompetansenivået 
i gruppa. 

• Kanskje et tema som blir belyst litt brett som en innledning før vi går i grupper. Det trenger 
ikke nødvendigvis være som en inngang til gruppearbeidet. 

• NBL for å tilpasse oss klimaendringene føltes litt uoverkommelig. Det tok lang tid før vi 
klarte å konkretisere utfordringen. Gruppene kom stort sett frem til eksisterende 
naturbaserte løsninger på nye steder eller definerte en utfordring og kom frem til at «her 
kan nbl fungere». 

• mer konkrete fakta tilgjengelig om de områdene man vil jobbe med, eller fagperson som 
kan supplere med info der man trenger 

• Grupperotasjonen fungerte ikke optimalt. Her ville jeg kjørt et strengere regime i likhet 
med speed-datene, slik at det ble flere rotasjoner enn bare én (fikk bare inspill fra én annen 
person fra en annen gruppe). Før plakatsesjonen ville jeg ha brukt 15 min på at alle 
gruppene kunnepresentere sin plakat kort. Dette tror jeg hadde kunne bidratt til å vekke 
interessen ytterligere for folk når vi skulle gå rundt å se på de ulike plakatene. 

• Enda bedre tuning av gruppeoppgavene. 
• Bør informera betre om det slik at det når ut til aktuelle personar. Eg fekk vita det ved ein 

tilfeldighet. 
• Mere og lengre pauser ... Andre dagen var mindre kreativ pga fokus på laging av plakat, 

tankene og ideene fra første dag ble ikke videre utviklet eller sjekket/testet ut ... 
• Jeg tror noe mer struktur i form av elementer prosjektet burde inneholde hadde hjulpet 

fokus 
• Det hadde vært fint med mer representasjon fra næringslivet eller andre private selskaper. 

Det ble veldig mange fra det offentlige, i forhold til fra andre deler av samfunnet. 
• Kunne resultatet vært noe annet enn en plakat? Usikker på hva, men hadde vært fint å ha 

noen mer håndfaste resultat å ta med for å presentere eller jobbe videre med etterpå. 
Mulig å invitere mediefolk, eller fagfolk fra andre disipliner enn reine «klimafolk»? Alt etter 
valg av tema selvsagt. 

• Mulig gruppene kunne med fordel vært litt mindre (maks 4-5 pers). 
• Jeg skulle gjerne hatt enda mer tid med de andre gruppene, men samtidig ville jeg ikke 

ofret noe tid med min egen gruppe.. Det er helt sikkert en avveiing her, men hvis vi kunne 
fått til mer samhandling på tvers hadde det vært nyttig for meg 

• Opplevde som en lang dag på onsdag. Men kanskje likevel bedre enn å «sløse bort» tiden 
med mer fritid. 

5.3. Innspel til tema for framtidige Klimathon  

• Grønt hytteliv. Vestland fylkeskommune, Bergen, Voss, Eidfjord og Kvam samarbeider om 
eit Klimasats-prosjekt med dette temaet, og me får ein rapport før sommaren til neste år. 
Denne skal skissera nokre tiltak kommunane kan gjennomføra, og kanskje kunne 
Klimathon vore ein god arena for å bringa tiltak vidare ut til andre kommunar. I tillegg til 
at dette er eit tema som engasjerer breitt i fagmiljøa! 

• Bærekraftige anskaffelser, massehåndtering. 
• Lokale klimathon med lokale utfordringer 
• Tilstrekkelig/ikke tilstrekkelig kunnskap om fysiske klimarisikoer i kommunene for 

langsiktigplanlegging. 
• Kommunikasjon av det grønne skiftet er helt avgjørende. I min gruppe snakket vi mye om 

det. Vi tror på involvering og ikke skremsel. Et tema kan være: Hvordan fremsnakker vi 
klimarbeidet og det grønne skiftet på en inkluderende og inspirerende måte - for «mann i 
gata». 

• Kommunikasjon og medvirkning - hvordan skape felles forståelse og bidra til at alle (også 
innbyggerne) er sitt ansvar bevisst 

• lokale CO2 kvoter i landbruket. hvordan kan andre næringer benytte seg av CO2 binding og 
samarbeid 

• Samspill forvaltning-forskning-rådgiving. 
• Klimatiltak i landbruket 
• Samarbeid med grunneiere, bottum up, bruk lokal kunnskap 
• Arealplanlegging og naturressursforvaltning; bærekraftig matforsyning 
• innovasjon eller innovative løsninger. Næringlivets rolle. Kommunikasjon og 

folkeopplysning. Klimatilpasning langs kysten. Fra et samfunnsøkonomisk perspektiv. 
• Klimarisiko (finansiell, organisatorisk, samfunnsendring) Klimakommunikasjon 
• Kopling til konkrete planoppgåver i kommunane 
• Hvordan se forbi den sektordelte organiseringen vi har i Norge for sammen å jobbe med 

klimatilpasning? Hvordan få til effektivt samarbeid på tvers av nivå og etat? For meg virker 
det som en av de største barrierene til effektiv klimatilpasning. 

• Å flytte klimathon hvert år til en annen del av landet for å gi flere mulighet til å delta. 
• Klimatilpasning. Konsum. ENØK. 

5.4. Svar på evalueringsskjema  

 

  

Powered by

SP2: Synes du målet for Klimathon2022 (å utforme en prosjektskisse 
rundt etablering av naturbaserte løsninger) reflekterer reelle utfordringer i 
din arbeidshverdag?

Besvart: 31 Hoppet over: 0

Powered by

SP1: Hva er ditt generelle inntrykk av Klimathon2022?
Besvart: 31 Hoppet over: 0

SP3: Hvor fornøyd er du med følgende aspekter av 
Klimathon2022? 

SP4: Hvordan fungerte følgende aspekter av 
gruppearbeidet? 

Besvart: 31   Hoppet over: 0 

SP5: Hvor fornøyd er du med praktisk organisering og 
teknisk støtte på Klimathon2022? 
Besvart: 31   Hoppet over: 0 



N O R C E  N o r w e g i a n  R e s e a r c h  C e n t r e  A S   w w w . n o r c e r e s e a r c h . n o  

32 

6. Oppsummering 

Denne rapporten har beskrive korleis Klimathon2022 vart planlagt og gjennomført til inspirasjon 
for liknande arrangement og samarbeidsformer i framtida (samproduksjon av lokal 
klimakunnskap). Rapporten inkluderer og resultatet (i bilete/plakatform) frå gruppearbeidet, samt 
evaluering av arrangementet. 

Klimathon2022 har hadde ein omfattande og tidkrevjande planleggingsfase. Det har gjort at 
arrangementet var godt forankra i arrangementsgruppa og i dei institusjonane som deltok i 
arrangementsgruppa. Dette er og ein viktig del av samproduksjonsmetoden og samarbeidet rundt 
Klimathon. Det er likevel viktig å stille spørsmål ved korleis ein eventuelt kan arrangere Klimathon 
enda meir effektivt, til dømes gjennom at fleire praktiske oppgåver potensielt kan løysast av andre 
støttefunksjonar.  

Det er gjort mange erfaringar frå dei tidlegare Klimathon-arrangementa, og på dette fjerde 
Klimathon var det fleire deltakrar som har vore med på fleire (og alle) av dei tidlegare Klimathon-
arrangementa. Dette skaper ein kultur og eit miljø som gjer det enklare å bygge vidare på tidlegare 
erfaringar. Samtidig var det med mange nye personar som bidreg til nye dynamikkar og nye 
erfaringar i gruppene. Denne gongen var det flest deltakarar frå Vestlandet, og mange lokalt frå 
Voss, som kanskje var med å bidra til ei spesielt god lokal forankring rundt oppgåveløysinga.  

Gruppene gjekk som vist relativt konkret til verks og identifiserte og arbeidde i stor grad med 
løysingar på reelle problemstillingar frå Voss. Likevel vil både problema og løysingane kunne 
representere liknande utfordringar mange andre stader i Noreg. I framtidige Klimathon vil det vere 
viktig å halde fram vere obs. på kva ein ønsker å oppnå med arrangementet rundt lokalt, nasjonalt, 
(eller internasjonalt?) fokus i gruppearbeidet. 

Klimathon har etter fire arrangement vist seg å vere ein inspirerande møtestad mellom ulike delar 
av forsking og forvalting som eignar seg godt for samproduksjon av lokal klimakunnskap. Vi ser 
stadig at resultata frå arrangementa korresponderer godt med eksisterande kunnskapsutvikling 
innanfor dei ulike tematikkane, noko som viser at dette er ein alternativ kvalitativ metode som 
supplerer eksisterande kunnskapsutviklingsmetodar godt.  

Noko av det aller viktigaste med Klimathon er gjerne at ulike grupper kan komme saman og ta 
med seg ulike (og nyttige) typar kunnskap tilbake til sin arbeidskvardag. Noko som kan og bør 
jobbast vidare med innanfor Klimathon-konseptet er korleis ein kan vidareføre og implementere 
desse løysingane i forsking og forvaltning etter kvart Klimathon er gjennomført.  

Foto: Klimathon2022 - Gruppebilde på avslutningssesjonen.  

